
ՀՈՎՀԱՆՆԻՍՅԱՆ ԱՌԱՔԵԼ  

ՀՏԴ 301. 051 

 

ՀԵՏԽՈՐՀՐԴԱՅԻՆ ՓՈԽԱԿԵՐՊՎՈՂ ՀԱՍԱՐԱԿՈՒԹՅԱՆ ՍՈՑԻԱԼ-

ՀՈԳԵԲԱՆԱԿԱՆ ԱԴԱՊՏԱՑԻԱՅԻ ՈՐՈՇ ՏԵԽՆՈԼՈԳԻԱՆԵՐ 

 

Տրանսֆորմացիա (լատիներեն` transfor-

mation – փոխակերպում) տերմինը ծագել և 

սկզբնապես օգտագործվել է կրկեսային կամ 

էստրադային ժանրում` հասկացվելով որ-

պես յուրահատուկ հնար, որը հիմնված էր 

դերասանի կարողության վրա` գրիմի, կեղ-

ծամի, կոստյումի օգնությամբ արագորեն 

փոխելու արտաքինը (Советский энциклопе-

дический словарь 1989: 1362): Ժամանակա-

կից ընկալմամբ այդ եզրույթի կիրառումը 

պայմանավորված է համակարգերի այն ար-

մատական փոփոխությունների որակական 

բնութագրիչների գնահատման անհրաժեշ-

տությամբ, որոնք կրում են անշրջելի բնույթ 

և ապագա մոդելի ձևավորման ճանապար-

հին առաջացնում են անցման որոշակի իրա-

վիճակ: 

Սոցիալական փոխակերպումը` անհրա-

ժեշտ փոփոխությունների տրված և մշակվող 

այն չափն է, որի շրջանակներում կատար-

վում է առավել էականի և հեռանկարայինի 

ընտրությունը, ինչպես նաև` ծրագրերի, նա-

խագծերի, նպատակների, տեխնոլոգիանե-

րի, հակասությունների հաղթահարման և 

այլ ուղիներով իրականացվում է հասարա-

կության ադապտացիան միջավայրի փոփո-

խություններին` (Зубенко 2009: 303-308): 

Դ.Բելլը սոցիալական փոխակերպում-

ների զարգացման երեք առանցքներ է ա-

ռանձնացնում. տեխնիկա-տնտեսական, սե-

փականության հարաբերություններ, քաղա-

քական և մշակութային զարգացում: Նա են-

թադրում է, որ այդ առանցքներն անկախ են, 

սակայն կարող են ազդել միմյանց վրա (Bell 

1976): 

Սոցիալական փոխակերպումների վեր-

լուծությունն ու ընդհանուր սկզբունքների 

բացահայտումը թույլ է տալիս առավել ա-

դեկվատ ուսումնասիրել հասարակության 

սոցիալ-պատմական զարգացումը, հստա-

կեցնել պլանայինի և տարերայինի, հնարա-

վորի և իրականի, օբյեկտիվ և սուբյեկտիվ 

գործոնների հարաբերակցությունը, օպտի-

մալացնել բուն փոփոխությունների գործըն-

թացը: ՈՒստի և փոխակերպումը ոչ միայն 

հասարակության կամ նրա որևէ ոլորտի 

բովանդակության և ֆունկցիաների փոփո-

խությունն է, այլև անհրաժեշտ պայման` 

հենց փոփոխությունների օպտիմալ իրակա-

նացման համար: Այսինքն` հասարակության 

զարգացումը մեծապես պայմանավորված է 

սոցիալական փոխակերպումների գործըն-

թացների բնույթից, ուղղվածությունից, կի-

րառվող տեխնոլոգիաներից, նախագծերից և 

այլն: Մյուս կողմից, քանի որ սոցիալական 

իրականությունը մարդկային իմաստավոր-

ման արդյունք է` ունի սուբյեկտիվ հիմքեր, 

ուստի սոցիալական համակարգի փոխա-

կերպումը սերտորեն առնչվում է միկրոսո-

ցիալական և հոգևոր այնպիսի ոլորտների, 

ինչպիսիք են ընտանիքը, կրոնական պատ-

կերացումները, ընդհանուր արժեքային հա-

մակարգը, կյանքի նկատմամբ հայացքները 

և ենթադրում է սուբյեկտների գիտակցութ-

յան մեջ իմաստի փոփոխություն: 

Փոխակերպումների տիպաբանության 

ուսումնասիրությունը թույլ է տալիս առանձ-

նացնել դրանց հեղափոխական և էվոլյու-

ցիոն ձևերը: Առավել խոր և արագ սոցիալա-

կան փոփոխություններ են ծնում հեղափո-

խությունները, որոնց դեպքում հասարակա-

կան ակտիվությունը հասնում է իր բարձրա-

կետին և հասարակության փոխակերպումը 

իրականացվում է հսկայական արագութ-

յամբ: Սոցիալական շատ գործընթացներ տե-

ղի են ունենում տասնյակ անգամ ավելի 

արագ, քան սովորական ժամանակներում: 

Սոցիալական հեղափոխական փոխակեր-

պումների վերաբերյալ իր արդիականութ-

յունը չի կորցրել հասարակական-տնտեսա-

կան ֆորմացիաների հերթափոխության վե-

րաբերյալ Կ.Մարքսի դասական կոնցեպ-

ցիան. «Իրենց զարգացման որոշ աստիճանի 

վրա հասարակության նյութական արտադ-

րողական ուժերը հակասության մեջ են 

ընկնում գոյություն ունեցող արտադրական 

հարաբերությունների, կամ-ինչ որ դրա իրա-

վաբանական արտահայտությունն է միայն 

սեփականության հարաբերությունների 

հետ, որոնց ներսում նրանք զարգանում էին 

մինչև այժմ: Արտադրողական ուժերի զար-

գացման ձևերից այդ հարաբերությունները 

վեր են ածվում նրանց կապանքների: Այն 

ժամանակ սկսվում է սոցիալական ռևոլյու-

ցիայի դարաշրջանը: Տնտեսական հիմքի փո-

փոխվելու հետ միասին շատ կամ քիչ արագ 

հեղաշրջում է տեղի ունենում ամբողջ վիթ-

խարի վերնաշենքում» (Մարքս, Էնգելս 1956: 

427-428): Ըստ Կ.Մարքսի` սոցիալական փո-

խակերպումներն իրականացվում են օբյեկ-

տիվորեն, ընդգրկում են հասարակական 

կյանքի բոլոր կողմերը` արտահայտում են 

հասարակության զարգացման որակական 

թռիչքները: Սրանից հետևում է նաև, որ ցան-

կացած բարեփոխում /ռեֆորմ/ իր բնույթով 

լինելով սուբյեկտիվ` արտահայտում է ոչ թե 

ողջ հասարակության, այլ նրա առանձին 

շերտերի շահերը: 

Խորհրդային տարածքի երկրների հետ-

սոցիալիստական (շուկայական) տնտեսութ-

յան անցումն իրականացվեց «վերակառուց-

ման» (перестройка) միջոցով, որը ըստ որոշ 

հեղինակների` չէր կրում հեղափոխության 

բնույթ: Հիմնական գործոններից մեկը, որով 

ապահովվեց հետսոցիալիստական երկըր-

ների հասարակության փոխակերպումը կա-

պիտալիզմի` հասարակական գիտակցութ-

յան վրա մասսայական ներգործությունն էր 

տարբեր մեթոդների օգնությամբ, որոնց 

շնորհիվ փոփոխություն «մտցվեց» մասսա-

ների գաղափարախոսության մեջ: Ըստ էու-

թյան, լիարժեք օգտագործվեց ինֆորմացիոն 

հասարակության ռեսուրսը (Бурдье 2007: 87-

96): 

Միաժամանակ անհրաժեշտ է նշել, որ 

վերակառուցման արդյունքում իրականաց-

ված սոցիալական փոխակերպումը իր մեջ 

բովանդակում էր մեխանիզմ` հասարակու-

թյան գիտակցությանը հասցնել իր գոյաձևի 

անհարմարությունները, տվյալ հասարակու-

թյան մեջ իր ոչ լիարժեք գոյությունը` ի թիվս 

այլ տեխնոլոգիաների օգտագործելով նաև 

նորացված տերմինոլոգիա (շուկայական 

տնտեսություն, …), նախկին հասկացություն-

ներին նոր իմաստ վերագրելով կամ փոխե-

լով դրանց` մինչ այդ եղած մեկնաբանութ-

յունները: Այնուհետև անցում կատարելով 

հասարակական սուբյեկտից (խորհրդային 

անձից) դեպի նոր ուրվագծվող սոցիում` 

իրականացվեց դրանից բխող և դրանով պայ-

մանավորված սոցիալական դերերի, դիրքի, 

սոցիալական արդարության սկզբունքների 

փոփոխության: Ըստ էության, աշխարհա-

յացքի և արժեհամակարգի փոփոխությունը 

հանդիսացավ շատ կարևոր և գործուն միջոց 

նախկին խորհրդային հանրապետություն-

ների` կապիտալիզմին անցման սոցիալա-

կան փոխակերպման մեխանիզմում (Ахиезер 

1996): 

Իհարկե, վերակառուցման հիմքում կա-

յին նաև բազիսային նախադրյալներ (տնտե-

սության լճացում, իրական մրցակցության 

բացակայություն, էկոլոգիական հիմնա-

խնդիրներ և այլն), սակայն ըստ էության դա 

վերնաշենքային գործոններով պայմանա-

վորված սոցիալ-տնտեսական փոխակեր-

պում էր, որն ուղեկցվում էր անձի և հասա-

րակության սոցիալ-հոգեբանական հիմնա-

խնդիրների սրմամբ, ինչպես նաև նոր հիմ-

նախնդիրների առաջացմամբ: Ընդ որում, 

թեև դրանք առնչվում են թե´ նյութական և 

թե´ հոգևոր ոլորտներին, սակայն փոխա-

կերպման տիպը իր յուրահատուկ կնիքն է 

դնում հիմնախնդիրների դրսևորման վրա` 

ենթադրելով դրանց հաղթահարմանն ուղ-

ղված ադապտացիոն որոշակի տեխնոլոգի-

աների կիրառում: 

Վերնաշենքային գործոններով պայմա-

նավորված սոցիալ-տնտեսական փոխակեր-

պումների դեպքում առավելապես ազդե-

ցության օբյեկտ է դառնում անձի սոցիալ-հո-

գեբանական ոլորտը, քանի որ` 

1. Նախ` փոխակերպվում է անձի և հա-

սարակական գիտակցությունը` հիմ-

քեր ստեղծելով տնտեսական բազիսի 

փոխակերպման համար, 

2. Այնուհետև` փոխակերպվող տնտեսա-

կան բազիսը հետադարձ հսկայական 

ներգործություն է ունենում անձի և հա-

սարակության սոցիալ-հոգեբանական 

ոլորտների վրա` վերջին հաշվով 

դրանք համապատասխանեցնելով նոր 

արտադրահարաբերություններին: 

Այս տիպի փոխակերպումների անցու-

մային ժամանակահատվածի տևողությունը 

պայմանավորված է ինչպես անձի հոգեկան 

ադապտացիայով և հասարակական գիտակ-

ցության փոխակերպմամբ, այնպես էլ 

կիրառվող տեխնոլոգիաների ադեկվատութ-

յամբ և արդյունավետությամբ:  

Մեր դիտարկմամբ` հետխորհրդային 

փոխակերպվող հասարակությանը բնորոշ 

հիմնախնդիրների դրսևորումներն են. 

Ա. Տնտեսական անկումը և գործազրկու-

թյան բարձր ցուցանիշը – Այս հիմնախնդրի 

լուծման հիմնական ուղիներն են` տնտեսու-

թյան վերականգնումը և նոր աշխատատեղե-

րի ստեղծումը, որոնց համար լուրջ ներդ-

րումներ և տևական ժամանակահատված է 

անհրաժեշտ: ՈՒստի, հասարակության սո-

ցիալ-հոգեբանական ադապտացիայի և սր-

ված սոցիալական խնդիրների օպերատիվ 

լուծման նպատակով օգտագործվում են նաև 

հետևյալ օժանդակ տեխնոլոգիաները` 

1. Զբաղվածության կենտրոնների հիմ-

նում, քաղաքացիական ծառայողների 

մրցութային նշանակում, աշխատաշու-

կայի ձևավորում, որով փորձ է արվում 

եղած աշխատատեղերը օբյեկտիվորեն 

համալրել որակյալ մասնագետներով` 

ստեղծելով սոցիալական արդարութ-

յան և արդար մրցակցության մթնո-

լորտ: Սակայն հարկ է նշել, որ այս 

ոլորտներում դեռևս մեծ է սուբյեկտիվ 

գործոնների դերը, որի հետևանքով 

ցածր է դրանց արդյունավետությունը: 

2. Շահումով խաղերի լայն տարածում, 

որով փորձ է արվում գործազուրկների 

որոշակի մասի մոտ ստեղծել իրավի-

ճակի հեշտ շտկման հույսեր: Սակայն 

այս ոլորտի թույլ վերահսկողության 

հետևանքով իրականում դա վեր է ած-

վում միայն պատրանքի: 

3. Հեռուստասերիալների լայն տարա-

ծում, որով փորձ է արվում ապագայի 

նկատմամբ լավատեսությունը կորց-

րած մարդկանց հանել ֆրուստրացիոն 

վիճակից, նրանց առօրյան «հագեցնել» 

որոշակի բովանդակությամբ` կտրելով 

անցանկալի իրականությունից: Սա-

կայն լուրջ, բովանդակալից և գեղար-

վեստական արժեք ներկայացնող սցե-

նարների պակասի և անհրաժեշտ ֆի-

նանսական ներդրումների սղության 

պատճառով դեռևս ցածր է այս տեխնո-

լոգիական միջոցի արդյունավետութ-

յունը: 

Բ. Սոցիալական ծանր վիճակը, պաշտ-

պանված չլինելու զգացումը – Այս հիմ-

նախնդրի լուծումը մեծապես պայմանավոր-

ված է նախորդ խնդրի բարեհաջող լուծմամբ, 

հարկային և մաքսային օրենսդրության կա-

տարելագործմամբ, պետական բյուջեի սոցի-

ալական ուղղվածության մեծացմամբ, հու-

մանիտար օգնության կազմակերպմամբ, 

բանկային համակարգի կայացմամբ (ցածր 

տոկոսադրույքներով վարկերի տրամադըր-

ման հնարավորությամբ), նպաստների և 

կենսաթոշակային համակարգի բարեփոխ-

մամբ: Միաժամանակ, որպես օժանդակ 

տեխնոլոգիաներ օգտագործվում են բարե-

գործական ակցիաներ, հեռուստանախագծե-

րի և առանձին հաղորդաշարերի միջոցով 

սոցիալական որոշակի խմբերի կամ անհատ 

մարդկանց խնդիրների լուծում, հովանավոր-

ների փնտրտուք, իրավաբանական և սո-

ցիալական խնդիրներով անվճար խորհրդա-

տվության կազմակերպում: Սակայն այս 

հիմնախնդրի լուծման արդյունավետությու-

նը ցածր է սպասվածից, քանի որ չկարգա-

վորված ԼՂ հիմնախնդրի, տնտեսական շըր-

ջափակման, ինչպես նաև ձևավորված մե-

նաշնորհային տնտեսության հետևանքով 

կարճ ժամկետներում դրանց լուծումը իրա-

տեսական չէ:  

Գ. Հասարակության քաղաքականացվա-

ծության բարձր մակարդակը – Այս հիմնա-

խնդրի լուծման հիմնական ուղիներն են` ժո-

ղովրդավարական սկզբունքների զարգացու-

մը, քաղաքական կուսակցությունների, հա-

սարակական կազմակերպությունների, հայ-

րենակցական միությունների ստեղծման հա-

մար օրենսդրական նպաստավոր դաշտի 

ստեղծումը, անկախ հեռուստատեսության և 

մամուլի ձևավորումը, հանդուրժողականու-

թյան և բազմակարծության մթնոլորտի 

ստեղծումը: Այս հիմնախնդրի լուծման կա-

րևոր նախապայմաններ են տնտեսության 

զարգացումը, օրենսդիր, գործադիր և դատա-

կան համակարգերի իրական տարանջա-

տումը, ինչպես նաև անկուսակցական որակ-

յալ կադրերի առավել ներգրավումը կառա-

վարման համակարգ: Սա իրական ժո-

ղովրդավարություն տանող ճշմարիտ ուղի է, 

սակայն չլուծված նախորդ հիմնախնդիրնե-

րի, ինչպես նաև իշխանության եկող կուսակ-

ցությունների կողմից կադրային հարցերի 

լուծման պրակտիկան դեպի այդ կուսակցու-

թյուններ են գրավում պատեհապաշտների 

մեծ մասսա, որով քաղաքական գործունեու-

թյունը էապես կորցնում է գաղափարական 

ուղղվածությունը և հասարակական զար-

գացման կարևորագույն գործոնի իր դերը:  

Դ. Ընդհանուր արժեքային համակարգի, 

հոգևոր, մշակութային և բարոյական չափա-

նիշների փոփոխությունը - Այս հիմնախնդրի 

լուծման հիմնական ուղիներն են` անձի իրա-

վունքների և սեփականության հարաբերութ-

յունների օրենսդրական ամրագրումը, խղճի 

ազատության, գենդերային հավասարու-

թյան, կրոնական կազմակերպությունների 

մասին օրենսդրության ընդունումը: Որպես 

օժանդակ տեխնոլոգիաներ օգտագործվում 

են տարբեր բնույթի շոուների, հումորային և 

զվարճալի ակումբների ստեղծումը, քրեա-

կան և էրոտիկ բովանդակության սերիալ-

ների ու ֆիլմերի տարածումը` փորձելով 

երիտասարդության եռանդն ու էներգիան 

ուղղորդել դեպի բարդույթների հաղթա-

հարման, ինքնադրսևորման, ինքնիրակա-

նացման ուղի, ինչպես նաև` դեռևս ավագ 

սերնդի մեջ կենսունակ համայնավարական 

պատկերացումների ազդեցության թուլաց-

մանը: Դրանով միաժամանակ երիտասար-

դությանը «հուշում են» սեփական արտաքին 

կամ անձնային տվյալների շնորհիվ նյութա-

կան բարեկեցության հասնելու հնարավո-

րության մասին: Սակայն նման օժանդակ 

տեխնոլոգիաների չարաշահումը հղի է ազ-

գային, մշակութային արժեքներից հեռաց-

ման, քրիստոնեական արժեհամակարգի 

խարխլման, և դրանով իսկ` պետական ան-

վտանգության թուլացման վտանգով: 

Եթե փորձենք հակիրճ ամփոփել վերը 

շարադրվածը, ապա կարելի է ասել, որ փո-

խակերպվող հասարակության սոցիալ-հո-

գեբանական ադապտացիային ուղղված և´ 

ռազմավարական և´ մարտավարական տեխ-

նոլոգիաները Հայաստանի Հանրապետութ-

յունում հիմնականում ճիշտ են ընտրված, 

սակայն օբյեկտիվ և սուբյեկտիվ գործոննե-

րով պայմանավորված` բարձր չէ դրանց 

արդյունավետությունը: Այդ հիմնախնդրի 

լուծման, և ըստ այդմ` անցումային շրջանի 

արագ հաղթահարման համար մեծապես 

կարևորվում են առաջիկա խորհրդարանա-

կան և նախագահական ընտրությունները, 

որոնք մեծ հնարավորություններ են ստեղ-

ծում հասարակության սոցիալ-հոգեբանա-

կան փոխակերպման այս փուլում հաջո-

ղությամբ շարունակելու իրականացնել 

առնվազն երեք հիմնարար խնդիրների լու-

ծումը` 

1. Ժողովրդավարության ամրապնդում, 

2. Հարկային համակարգի բյուրեղացում, 

3. Օբյեկտիվ կադրային քաղաքականութ-

յուն: 

ՀՈՎՀԱՆՆԻՍՅԱՆ ԱՌԱՔԵԼ 

 

ՀԵՏԽՈՐՀՐԴԱՅԻՆ ՓՈԽԱԿԵՐՊՎՈՂ ՀԱՍԱՐԱԿՈՒԹՅԱՆ ՍՈՑԻԱԼ-

ՀՈԳԵԲԱՆԱԿԱՆ ԱԴԱՊՏԱՑԻԱՅԻ ՈՐՈՇ ՏԵԽՆՈԼՈԳԻԱՆԵՐ 

 

ԱՄՓՈՓՈՒՄ 

 

Հոդվածում փորձ է արվում Հայաստանի 

Հանրապետության օրինակով համառոտա-

կի ներկայացնելու հետխորհրդային փոխա-

կերպվող հասարակության սոցիալ-հոգեբա-

նական ադապտացիային ուղղված որոշ 

տեխնոլոգիաներ և գնահատել դրանց արդ-

յունավետությունը: 

Հեղինակի մոտեցմամբ` խորհրդային 

տարածքի երկրների շուկայական տնտեսու-

թյան փոխակերպումը պայմանավորված էր 

առավելապես վերնաշենքային գործոննե-

րով, որի դեպքում ազդեցության հիմնական 

օբյեկտ է դառնում անձի սոցիալ-հոգեբանա-

կան ոլորտը: Նախ փոխակերպվում է մարդ-

կային գիտակցությունը` հիմքեր ստեղծելով 

տնտեսական բազիսի փոխակերպման հա-

մար, այնուհետև` փոխակերպվող տնտեսա-

կան բազիսը հետադարձ հսկայական ներ-

գործություն է ունենում անձի և հասարակու-

թյան սոցիալ-հոգեբանական ոլորտների 

վրա` վերջին հաշվով դրանք համապատաս-

խանեցնելով նոր արտադրահարաբերութ-

յուններին: 

 

Հանգուցային հասկացություններ. 

տրանսֆորմացիա, սոցիալ-հոգեբանական 

ադապտացիա, հեղափոխական և 

էվոլյուցիոն փոխակերպումներ, հասարա-

կական-տնտեսական ֆորմացիա, բազիս, 

վերնաշենքային գործոններ: 

 

HOVHANNISYAN ARAQEL 

 

SOME TECHNOLOGIES OF SOCIAL-PSYCHOLOGICAL ADAPTATION OF POST SOVIET 

TRANSFORMING SOCIETY 

 

SUMMARY 

 

In the article an attempt is made to present 

in brief some technologies of social and psycholo-

gical adaptation of postsoviet transforming so-

ciety end evaluation of its productivity by the 

example of Armenian Republic.  

The author puts forward the idea that the 

transformation of the mode of Soviet economy 

into market economy was largely preconditioned 

by superstructural factors. It presumes that socio-

psychological sphere of personality becomes the 

main object of the impact which in its turn has a 

huge backward impact on the socio-psychological 

sphere of individual and society, eventually 

bringing it into line with the new economic rela-

tions. 

 

Key concepts: transformation, socio-

psychological adaptation, revolutionary and 

evolutional transformations, social-economic for-

mation, basis, superstructural factors. 


